
Intervju: Pedi Ešdaun, visoki
predstavnik  za  BiH:  “Možemo
sustići SCG”

Ako Sporazum o reformi policije bude usvojen do utorka,
pregovori s EU mogu početi polovinom decembra * Neće biti

dobro za one koji budu opstruirali ovu reformu * Nema
skrivenih dijelova dogovora sa Čavićem i Dodikom

 

– Uvjeren sam da ćemo provesti reformu policije u skladu s
kriterijima Evropske komisije i opredjeljenjem da policijske
oblasti prelaze međuentitetsku liniju tamo gdje je neophodno.
Od izuzetne je važnosti to što su u praćenje ovog procesa
uključeni EU i SAD, sa mandatom i snažnim instrumentima da se
on provede.

Ako Sporazum o reformi policije do utorka bude usvojen u oba
doma Federalnog i Državnog parlamenta, do polovine decembra
bit ćemo u procesu stabilizacije i pridruživanja te sustići
Srbiju i Crnu Goru – ističe visoki predstavnik Pedi Ešdaun
(Paddy Ashdown).

 

Gubljenje vremena

U razgovoru za “Dnevni avaz” naglašava da se vrijeme ne smije
izgubiti, jer ono znači da se može propustiti izuzetna prilika
koja je pred BiH.

Dnevni avaz: Kako se to može uraditi?

Paddy  Ashdown:  Ne  treba  se  zamarati  sitnijim  stvarima  i
žrtvovati  toliku  nagradu.  Političarima  na  federalnom  i

državnom nivou poručio bih da ne gube vrijeme. Zgrabite ovu
priliku!

Dnevni avaz: Postoji li rok?

Paddy Ashdown: Ako u utorak Dom naroda Državnog parlamenta
usvoji Sporazum bez amandmana, onda bi Evropska komisija 7.
novembra mogla reći da je BiH uradila sve u vezi s reformom
policije  i  Javnog  RTV  servisa.  Onda  je  EU  potrebno  šest
sedmica, što bi bilo rekordno vrijeme ikada do sada urađeno,
da se sastavi tim koji će ući u razgovore s bh. vlastima o
pregovorima.

Ako se to desi, ministri vanjskih poslova EU 12. decembra
mogli bi dati zeleno svjetlo za početak pregovora.

Dnevni avaz: Šta je sa primjenom Sporazuma?

Paddy Ashdown: Jasno je zašto smo rekli da je za provođenje
ove reforme potrebno pet godina. Ona je najveća i najskuplja
reforma koju smo radili, puno je veća nego odbrana, recimo.
Država  ovo,  naprosto,  ne  može  provesti  brže  nego  što  je
zacrtano, a to je pet godina.

Ako do kraja godine uđemo u pregovore o pridruživanju, već
početkom  naredne  godine  možemo  početi  s  uspostavom  baze
podataka, izrade legitimacija, formiranjem državnog instituta
za forenziku… Iako većina iz paketa provedbe Sporazuma ne može
početi prije septembra naredne godine, neke stvari mogu i ne
mislim da treba gubiti vrijeme.

Dnevni avaz: Premijer RS Pero Bukejlović ili Mladen Ivanić
imaju drugačije stavove o policiji…

Paddy Ashdown: Oni imaju pravo na svoje mišljenje. Mene zanima
šta su djela i ni u kom slučaju nećemo tolerirati nikakve
opstrukcije. Ko se odluči na to, naći će se u izuzetno opasnoj
situaciji.

Što se tiče Ivanića, on je uvijek skeptičan prema svemu. Ovdje



nije u pravu. Nema nikakvih tajnih dodataka ili sporazuma mimo
ovoga što je u javnosti.
Nadam  se  da  će  PDP  aktivno  učestvovasti  u  provođenju
dogovorenog.

Dnevni  avaz:  A  primjedbe  nekih  poslanika,  posebno  HDZ-a,
naprimjer?

Paddy Ashdown: Ovo je raj za teorije zavjere. Umjesto da se
energija  troši  na  izmišljanje  novih  zavjera,  bolje  se
koncentrirati na provođenje dogovorenog i hvatanje zaleta za
proces pridruživanja.

 

Puna saradnja RS s Tribunalom u Hagu

Paddy  Ashdown:  S  ambasadorom  Nikolasom  Barnsom  (Nicholas
Burns)  razgovarao  sam  o  stanju  u  BiH.  Naravno,  istaknuto
mjesto imali su razgovori o reformi policije, ali i saradnja s
Tribunalom u Hagu. Karadžić i Mladić moraju biti uhapšeni i
bez toga nema ulaska u Partnerstvo za mir. Amerikanci odlučno
insistiraju na tome i ja dijelim takav stav.

U  ovom  trenutku  vlasti  RS  u  potpunosti  sarađuju  s  Hagom.
Desetak optuženih je u Hagu, ali se još toga mora uraditi da
bi se prošao proces integracija u evropske i euroatlantske
institucije. Karadžić, Mladić i Gotovina moraju biti u Hagu.

 

Podržavam stav sutkinje Kreso

Paddy  Ashdown:  Kada  sam  došao  ovdje,  cilj  mi  je  bio
uspostaviti pravne ustanove koje su u stanju procesuirati i
one na najvišim nivoima vlasti, ako se pokaže da su počinili
kriminal. Slažem se sa predsjednicom Suda BiH Meddžidom Kreso
koja najavljuje smanjenje broja stranih sudija. To je dobar
znak.
Uvjeren sam da sada imamo najbolju pravosudnu strukturu na



Balkanu.

Nije  sve  idealno,  ne  mislim  da  nema  korumpiranih  sudija,
policajaca, političara… Ali imamo ustanove koje su u stanju
procesuirati, osloboditi ili osuditi neke koji su prije samo
nekoliko godina svima izgledali nedodirljivi. Na putu smo da
kod građana, zahvaljujući ovome, stvorimo uvjerenje da žive u
sigurnom okruženju.

 

Navijam za BiH

Tokom  razgovora  vođenog  jučer  popodne  visokog  predstavnika
upitali smo hoće li gledati utakmicu BiH – SCG i za koga će
navijati.

Paddy Ashdown:  Pratit ću večeras na TV-u utakmicu BiH –
Srbija i Crna Gora i navijati za BiH. Vidio sam neke izjave
koje malo podgrijavaju strasti o tome ko će za koga navijati.
Ne mislim da se time pomaže bilo čemu i bilo kome, alito je
sport. Ja želim da BiH večeras pobijedi – rekao je Ešdaun.


